
Donostia, 2018ko ekainaren 15a

IDAZKARI NAGUSIARI

AMARAKO HAURTXOKOARI ETA GAZTE LEKUARI BURUZKO KONTROL MOZIOA

Irabazi  Donostia  udal  taldearen  bozeramaile  Amaia  Martinek,  Udalbatzaren  Araudi  Organikoko

98. artikulua oinarri, ondorengo KONTROL MOZIOA aurkezten du, hil honetan Pertsonentzako Zerbitzuetako

Batzordean egindako interpelazioaren ondoriotzat.

AZALPENA

Gaur egun Donostian ditugun haurtxoko,  gazte leku eta aisialdirako gune publikoei  esker, hiriko haur eta

gazteek ezin konta ahala jarduera egiteko eta elkarrekin adiskidetasun lokarriak estutzeko aukera aparta dute.

Gune horiek, beraz, oinarrizko zerbitzutzat dauzkagu hiriko gaztetxoenentzat. 

Anoetako estadioa birmoldatzeko obrak hasi izanak uda iritsi baino lehen oporrengatik itxi beharra ekarri zien

Ernest  Lluch  Kultur  Etxeko  haurtxoko  eta  gazte  lekuari. Bi  gune  horiek  behar  baino  lehen  itxi  izanaren

ondorioz, bietako programazioa ere nabarmen murriztu behar izan da: ekainean, kaleko jarduerak baino ez

dira egin (eta hori ere konplikatu samarra gertatu da, aste horietan egindako eguraldia dela medio).

Ikasturte  hasierarako  informaziorik  ez  genuela  eta,  Gazteriako  zinegotzi  ordezkaria  den  Ibabe  jaunari

batzordean  bertan  interpelatu,  eta  Ernest  Lluck  Kultur  Etxeko  haurtxokoa  eta  gazte  lekua  irekitzeko

aurreikuspenei buruz galdetu genion. Bi gune horientzat espazio alternatibo bat lortzea nekeza zenez gero,

Anoetaren atzealdeko skate pisten aldirietan edo Atano III.a  pilotaleku inguruko aparkalekuan barrakoiak

jartzekotan egon omen ziren, Ibabe jaunaren esanetan.

Udal  gobernuak denbora nahikoarekin aurreikusi  beharko zukeen hiriko gaztetxoenentzako ezinbestekoak

diren bi gune horiek ixtera zihoazela. Anoetako estadioa birmoldatzeko obrei ekiterako orduan titulartasun

eta zerbitzu publikoko gune horiei lehentasunik ez emateak atentzioa ematen du. Futbol egutegia hartu da

aintzat obrak egiteko, eta helburua Anoetan jokatzekoak diren partidei  kalterik ez eragitea izan da. Udal

gobernuak, ordea, obren kostu eta ondorioak kontuan hartu gabe lekualdatu ditu, nonbait, haurtxokoa eta

gazte lekua. 

Era berean, Ibabe jaunak jakinarazi  zigun ez dela posible izan bi  gune horiek Arco merkataritza zentrora

eramatea, merkataritza zentroko gerentziaren lehentasunak oso bestelakoak zirelako, batetik, eta bi guneak

hara eramateak ehunka mila euroko kostua eragingo lukeelako, bestetik. Halaber esan zuen auzoan ez dutela

haurtxokoan eta gazte lekuan egin ohi diren jarduerak egin ahal izateko lokalik aurkitu, baina hortxe dago Pio

XII.a  kaleko  Gobernuaren  Azpiordezkaritzaren  eraikina,  gaur  egun  kasik  erabiltzen  ez  dena,  eta  hiriko

txikienen premiak kontuan harturik, udal gobernuak hura erabil lezake jarduera mota horiek bertan egiteko.

Azkenik,  barrakoiak erabiltzeko aukera dela eta, argi  dago udal  gobernuak ez duela gune alternatibo bat

bilatzea inola ere lehenetsi, Ernest Lluch Kultur Etxeko haurtxokoa eta gazte lekua hara eramateko, nahiz eta

hori egitea hari dagokion. Uste dugu udal gobernuak, ahaleginak biderkatu, eta beste leku bat eskaini behar

lukeela:  hau da,  leku seguru eta irisgarri  bat,  obrak egiten ari  diren tokitik  urrun,  jarduera mota  horiek

duintasunez egin daitezen. 

Bestalde, urtero bezala, aurten ere hiriko haurtxoko eta gazte lekuak itxi egingo dira udan, eta beraz, haur eta

gazteak oinarrizko aisialdi zerbitzu hori gabe geratuko dira, diru kontuak direla tarteko. Halakoak udan ixteari

dagokionez, gogorarazi nahi dugu Irabazi Donostiak mozio bat aurkeztu zuela duela bi urte baino gehiago, eta

hartan,  haurtxoko  eta  gazte  lekuak  urte  osoan  zabalik  edukitzea  eskatzen  genuela.  Auzoetan,  halakoak

oinarri-oinarrizko  zerbitzuak  dira,  bertako  haur  eta  gazteei  aukera  ematen  baitie  sektore  publikoak

dinamizatutako aisialdi guneetan parte hartzeko. 

Gogoratu beharra dago udan gazteak ez  direla  eskolara joaten,  eta txikienentzat antolatzen diren udako

jarduerek nekez uzten dietela familiei  lana eta beren seme-alaben zaintza bateratzen,  Donostiako familia

askok diru arazoak baitauzkate. Haurtxoko eta gazte lekuak urte osoan zabalik egoteak oinarrizko aisialdi eta

kultura jarduerak egiteko aukera emango lieke haur eta gazteei, eta beharrezkoa da, beraz, Udalak jarduera

mota horiek sustatzea.

Horregatik, hauxe da aurkezten dugun 

KONTROL MOZIOA

1. Donostiako  Udaleko  Udalbatzak  udal  gobernuari  eskatzen  dio  negozia  dezala  Estatuko

Gobernuarekin  Pio  XII.a  kaleko  Gobernuaren  Ordezkariordetzaren  eraikinean  beharrezkoak  izan

litezkeen guneen lagapena, Donostia Kulturak Ernest Lluch Kultur Etxean eskaintzen zituen zerbitzuak

hara eramateko.

2. Donostiako Udaleko Udalbatzak udal gobernuari eskatzen dio egin ditzala Donostiako haurtxoko eta

gazte lekuak udan zabalik edukitzeko beharrezkoak izan litezkeen gestio guztiak.

3. Donostiako Udaleko Udalbatzak  udal  gobernuari  eskatzen  dio jarrai  dezala  lanean haurtxoko eta

gazte lekuen udal  sarea hiriko auzo guztietara ematearen alde, auzo guztietako haur eta gazteek

aukera berberak izan ditzaten aisialdi gune horietan parte hartzeko.

4. Donostiako Udaleko Udalbatzak udal gobernuari eskatzen dio haurtxoko eta gazte lekuen udal sarea

erabil dezala "haurgune” izeneko proiektuak gauzatu eta, Egian eta Intxaurrondon egin den bezala,

Donostiako txikienek, hau da, 0 eta 5 urte arteko umeek, aisialdirako guneak izan ditzaten. 

Sin.: Amaia Martin Garin,

        Irabazi Donostia taldearen bozeramailea.


